
 

 

 

 

ᐊᐱᖅᑯᑏᑦ ᑭᐅᔾᔪᑏᓪᓗ: ᓄᖅᑲᖓᑲᐃᓐᓇᖅᑎᑦᓯᓂᖅ ᕿᑭᖅᑖᓗᒻᒥ 

ᑐᑦᑐᓯᐅᕈᓐᓇᕐᓂᒥᒃ 

ᑎᓯᐱᕆ 19, 2014       

 

ᒫᓐᓇᐅᔪᖅ ᖃᓄᐃᓕᖓᓂᖏᑦ 

ᐊᐱᖅᑯᑦ: ᓱᒻᒪᑦ ᑐᑦᑐᓯᐅᕆᐊᖃᕈᓐᓃᖅᑭᑕ ᕿᑭᖅᑖᓗᒻᒥ? 

ᑭᐅᔾᔪᑦ: ᖃᑦᓯᐅᓂᖏᑦ ᕿᑭᖅᑖᓗᒻᒥ ᑐᑦᑐᐃᑦ ᑲᑕᑦᓯᒪᔪᒻᒪᕆᐅᒻᒪᑕ. ᐊᑕᖏᖅᑐᒋᑦ ᕿᑭᖅᑖᓗᒻᒥ ᑐᑦᑐᐃᑦ 

ᖃᑦᓯᐅᓂᖏᑦ ᑲᑎᓕᒫᖅᑐᒋᑦ ᐊᑯᓐᓂᖓᓃᑦᓱᕆᔭᐅᔪᑦ 3,642 ᐊᒻᒪᓗ 6,250 ᑐᑦᑐᐃᑦ, ᑲᑕᑦᓯᒪᔪᑦ 90-95 

ᐳᓴᓐᑎᖏᓐᓂᒃ 1990-ᖏᓐᓂ ᐊᒥᓲᓂᖏᑦ 120,000 – 330,000-ᕈᔫᓚᐅᖅᓯᒪᑎᓪᓗᒋᑦ. 

 

ᐱᔾᔪᑎᖃᖅᑐᖅ ᓄᖅᑲᖓᑲᐃᓐᓇᖅᑎᑦᓯᓂᖅ ᓴᐳᒻᒥᔭᐅᖁᓪᓗᒋᑦ ᐊᒥᐊᒃᑯᖏᑦ ᑐᑦᑐᐃᑦ 

ᐊᒥᓱᕐᖑᕆᐊᒃᑲᓐᓂᕈᓐᓇᖅᓯᖁᓪᓗᒋᑦ. 

 

 

ᐊᐱᖅᑯᑦ: ᖃᖓ ᕿᑭᖅᑖᓗᒻᒥ ᑐᑦᑐᓯᐅᒃᑲᓐᓂᕈᓐᓇᖅᓯᓛᖅᑭᑕ? 

ᑭᐅᔾᔪᑦ: ᓄᖅᑲᖓᑲᐃᓐᓇᖅᑎᑦᓯᔪᑦ ᓯᕗᓂᑦᓴᑎᓐᓂ ᓇᓗᓇᐃᖅᑕᐅᒃᑲᓐᓂᓚᐅᙱᓐᓂᖓᓂ. ᕿᓚᒥᐅᔪᒃᑯᑦ 

ᐋᖅᑭᑦᑕᐅᑦᓴᐅᑎᒋᒍᓐᓇᙱᒻᒪᑦ ᑕᒪᓐᓇ. ᐱᓕᕆᖃᑎᖃᖅᑐᒍᑦ ᐊᐅᓚᑦᓯᔨᐅᖃᑎᑦᑎᓐᓂᒃ ᐋᖅᑭᑦᓱᐃᓪᓗᑕ 

ᐊᑯᓂᐅᔪᒧᑦ ᕿᑭᖅᑖᓗᒻᒥ ᑐᑦᑐᓕᕆᓂᕐᒧᑦ ᐊᐅᓚᑦᓯᓂᕐᒧᑦ ᐸᕐᓇᐅᑎᒥᒃ. 

 

 

ᐊᐱᖅᑯᑦ: ᖃᓄᖅ ᖃᐅᔨᒪᒐᑦᓯ ᖃᑦᓯᐅᓕᕐᒪᖔᑕ ᑐᑦᑐᐃᑦ? 

ᑭᐅᔾᔪᑦ: ᖃᑦᓯᐅᓂᖏᓐᓂᒃ ᓇᓚᐅᑦᓵᖅᑕᐅᖁᓪᓗᒋᑦ ᓇᐹᖅᑐᖃᙱᑦᑐᒥ ᑐᑦᑐᐃᑦ, ᖃᖓᑕᔫᒃᑯᑦ 

ᓈᓴᐃᖃᑦᑕᓚᐅᖅᑐᒍᑦ. ᐊᑐᖅᑕᐅᓪᓗᑎᒃ ᖃᖓᑕᔫᑦ, ᐱᓕᒻᒪᑦᓴᔭᐅᓯᒪᔪᑦ ᕿᓂᖅᑏᑦ, 

ᐅᔾᔨᕆᔭᐅᓯᒪᑦᓯᐊᖅᑐᓂᓪᓗ ᓈᓴᐃᓂᕐᒧᑦ ᐸᕐᓇᐅᑎᓕᐅᖅᓯᒪᓪᓗᑎᒃ ᓈᓴᐃᓪᓚᑦᑖᕐᓂᕐᒧᑦ ᑐᑦᑐᓂᒃ 

ᖃᑦᓯᐅᒐᔭᕐᒪᖔᑕ ᐃᓂᒋᔭᖏᓐᓂ. ᐊᑐᖅᑐᒋᑦ ᑭᒡᓕᓯᓂᐊᕈᑎᐅᓯᒪᔪᑦ, ᓈᓴᐃᒍᓐᓇᖅᓯᓚᐅᖅᑐᒍᑦ 

ᖃᑦᓯᕈᔫᒐᔭᕐᒪᖔᑕ ᑐᑦᑐᐃᑦ ᓄᓇᓂ. ᑕᒪᓐᓇ ᓈᓴᐃᒍᓯᖅ ᐊᑑᑎᖃᑦᓯᐊᕈᓐᓇᖅᑐᖅ ᐅᑭᐅᖅᑕᖅᑐᒥ 

ᓇᐹᖅᑐᖃᙱᑦᑐᒥᐅᑕᐅᒐᑦᑕ. 

 

 

ᐊᐱᖅᑯᑦ: ᓱᒻᒪᑦ ᐃᓱᒫᓘᑎᖃᕆᐊᖃᖅᑭᑕ ᑕᐃᒪᐃᒐᔪᑦᑎᓪᓗᒋᑦ ᐊᕐᕌᒍᕋᓴᐃᑦ ᐊᓯᔾᔨᖃᑦᑕᕐᓂᖏᑦ? 

ᑭᐅᔾᔪᑦ: ᖃᑦᓰᓐᓇᕈᖅᓯᒪᓂᖏᑦ ᕿᑭᖅᑖᓗᒻᒥ ᑐᑦᑐᖏᑦ ᐃᓚᒋᔭᐅᒐᓗᐊᖅᑎᓪᓗᒋᑦ ᑕᐃᒪᐃᒐᔪᑦᑑᓂᖏᑦ 

ᐊᕐᕌᒍᕋᓴᐃᑦ ᐊᓯᔾᔨᖃᑦᑕᕐᓂᖏᑦ, ᒫᓐᓇᐅᔪᖅ ᓈᒻᒪᓈᓕᖅᑐᖅ ᐱᒻᒪᕆᐅᓪᓗᓂ 

ᖃᓄᐃᓕᒋᐊᕈᑎᖃᕈᓐᓇᕐᓂᕗᑦ ᐱᐅᔪᒥᒃ ᐊᑲᐅᙱᑦᑐᒥᓪᓘᓐᓃᑦ ᐊᑦᑐᐃᓂᖃᕋᔭᕐᓂᖓ ᖃᑦᓯᐅᓂᖏᓐᓄᑦ. 

ᐊᑐᓂᑦ ᑐᑦᑐᑦᑕᐅᔪᑦ ᖃᑦᓰᓐᓇᕈᖅᐹᓪᓕᕈᑕᐅᒐᔭᖅᑐᑦ ᖃᑦᓯᐅᓂᖏᓐᓂᒃ ᑐᑦᑐᐃᑦ ᐊᑐᐃᓐᓇᐅᔪᑦ 

ᓄᕐᕆᐅᕈᓐᓇᖅᑐᓂᒃ, ᐊᒥᓱᕐᖑᐸᓪᓕᐊᒍᓐᓇᐃᓪᓕᒐᔭᖅᑐᑎᒃ. 



 

ᐊᓯᐊᒍᑦ ᑕᐃᒪᐃᒐᔪᓐᓂᖏᑕ ᐊᓯᔾᔨᖅᐸᓪᓕᐊᖃᑦᑕᕐᓂᖏᑦ, ᕿᑭᖅᑕᓘᒻᒥ ᑐᑦᑐᐃᑦ ᖄᒃᑲᓐᓂᖓᒍᑦ 

ᐊᑲᐅᙱᓕᐅᕈᑎᖃᕐᖓᑕ ᐊᔪᕐᓇᙱᓐᓂᖅᓴᒃᑯᑦ ᐊᖑᓇᓱᒍᑎᖃᓕᖅᑎᓪᓗᒋᑦ ᓱᓇᒃᑯᑖᖃᓕᖅᑎᓪᓗᒋᓪᓗ. 

ᖄᒃᑲᓐᓂᖓᒍᑦ ᐊᒥᓱᕐᖑᐸᓪᓕᐊᓂᖏᑦ ᐃᓄᖃᕐᓂᖏᑦ, ᓱᓇᒃᑯᑖᖃᓕᕐᓂᖏᑦ ᐊᓯᖏᓐᓂᓪᓗ ᐃᓄᓐᓄᑦ 

ᖃᓄᐃᓕᐅᕈᑕᐅᔪᑦ ᐊᑦᑐᐃᓂᕐᓗᑦᓯᒪᓕᕐᖓᑕ. 

 

 

ᓄᖅᑲᖓᑎᑦᓯᑲᐃᓐᓇᕐᓂᖅ 

 

ᐊᐱᖅᑯᑦ: ᖃᓄᖅ ᑐᑭᖃᖅᑲ ᓄᖅᑲᖓᑎᑦᓯᑲᐃᓐᓇᕐᓂᖅ? 

ᑭᐅᔾᔪᑦ: ᑐᑭᓕᒃ ᐱᒋᐊᕐᓗᓂ ᔭᓐᓄᐊᓕ 1, 2015, ᕿᑭᖅᑖᓗᒻᒥ ᑐᑦᑐᓂᒃ ᐊᖑᓇᓱᑦᑕᐃᓕᑎᑕᐅᓂᐊᖅᑐᖅ 

ᓯᕗᓂᑦᓴᑎᓐᓂᒃ ᓇᓗᓇᐃᖅᑕᐅᓚᐅᙱᓐᓂᖓᓂ ᐱᒋᐊᒃᑲᓐᓂᕈᓐᓇᕐᓂᖏᑦ. 

 

 

ᐊᐱᖅᑯᑦ: ᖃᓄᖅ ᑕᒪᓐᓇ ᒪᓕᑦᑕᐅᒃᑲᖅᑎᑕᐅᓂᐊᖅᑲ? 

ᑭᐅᔾᔪᑦ: ᐆᒪᔪᓕᕆᔨᖏᑦ ᓄᓇᕗᒻᒥ ᐱᓕᕆᖃᑎᖃᖅᑐᑦ ᓄᓇᓕᓐᓂ ᐊᖑᓇᓱᑦᑐᓕᕆᔨᒃᑯᑦ 

ᑲᑐᔾᔨᖃᑎᒌᖏᓐᓂᒃ ᖃᐅᔨᓴᖅᐸᓪᓕᐊᖃᑎᒋᓂᐊᖅᑐᒋᑦ ᑕᒪᑐᒥᖓ. ᓴᐳᒻᒥᔭᐅᓂᖏᑦ 

ᓄᖑᓗᐊᖅᑕᐃᓕᑎᑕᐅᓂᖏᓪᓗ ᕿᑭᖅᑖᓗᒻᒥ ᑐᑦᑐᐃᑦ ᐱᓕᕆᐊᑦᓴᕆᔭᐅᔪᖅ ᐊᑕᖏᖅᑐᒋᑦ ᓄᓇᓕᓕᒫᓄᑦ. 

ᐱᒋᐊᕐᓗᓂ ᔭᓐᓄᐊᓕ 1, 2015, ᑐᑦᑐᑦᑐᖃᕐᓂᖅᑲᑦ ᕿᑭᖅᑖᓗᒻᒥ ᖃᐅᔨᓴᖅᑕᐅᒋᐊᖃᓕᕋᔭᖅᑐᑦ 

ᑐᕌᑐᐃᓐᓇᕆᐊᖃᕐᓗᓂ ᐊᑭᓖᑎᑕᐅᓂᕐᒥᒃ ᐊᒻᒪᓗ/ᐅᕝᕙᓗ ᐸᓯᔭᑦᓴᕈᖅᑎᑕᐅᔪᖃᕐᓗᓂ. 

 

 

ᐊᐱᖅᑯᑦ: ᖃᓄᑎᒋ ᐊᑐᓕᖅᑎᑕᐅᓯᒪᓂᐊᖅᑲ? ᖃᓄᐃᓕᐅᕐᓂᐊᖅᑲᑦ ᑭᖑᓂᐊᒍᑦ? 

ᑭᐅᔾᔪᑦ: ᐱᔾᔪᑎᖃᖅᑐᖅ ᓄᖅᑲᖓᑎᑦᓯᑲᐃᓐᓇᕐᓂᖅ ᓴᐳᒻᒥᔭᐅᖁᓪᓗᒋᑦ ᐊᒥᐊᒃᑯᖏᑦ ᑐᑦᑐᐃᑦ 

ᐊᒥᓱᕐᖑᕆᐊᒃᑲᓐᓂᕈᓐᓇᖁᓪᓗᒋᑦ. ᕿᓚᒥᑦᓴᐅᑎᒋ ᐋᖅᑭᐅᒪᔾᔪᑎᑦᓴᖃᙱᑦᑐᖅ ᑕᒪᑐᒧᖓ. 

ᖃᐅᔨᒪᔭᐅᙱᑦᑐᖅ ᖃᓄᑎᒋ ᐅᑎᖅᐸᓪᓕᐊᓂᐊᕐᒪᖔᑕ ᕿᑭᖅᑖᓗᒻᒥ ᑐᑦᑐᐃᑦ ᖃᑦᓯᐅᓂᖏᑦ. ᑭᖑᓂᐊᒍᑦ 

ᖃᓄᐃᓕᒋᐊᕈᑕᐅᓛᖅᑐᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᑭᒃᑯᓕᒫᑦ ᓵᖓᓐᓂ 

ᓈᓚᒋᐊᕈᑎᖃᕐᓗᑎᒃ 2015 ᐅᐱᕐᖔᖓᓂ ᓇᓗᓇᐃᖅᓯᒐᓱᐊᕐᓗᑎᒃ ᐊᑐᓕᖁᔨᔾᔪᑎᑦᓴᓂᒃ ᒥᓂᔅᑕᖓᓄᑦ 

ᐊᕙᑎᓕᕆᔨᒃᑯᑦ ᑐᑦᑐᑦᑕᐅᒍᓐᓇᖅᑐᓂᒃ ᐃᓱᓕᑦᑕᕐᕕᓕᐅᕐᓂᕐᒧᑦ. 

 

ᐊᐱᖅᑯᑦ: ᓱᒻᒪᑦ ᑕᒪᓐᓇ ᐊᑐᓕᖅᑎᑕᐅᓐᓂᖏᓪᓚᖅ ᕿᓚᒥᐅᓂᖅᓴᒃᑯᑦ? 

ᑭᐅᔾᔪᑦ: ᐊᐅᓚᑦᓯᔨᐅᖃᑎᒌᓐᓂᕐᒧᑦ ᐊᑐᐊᖅᑕᐅᒋᐊᓖᑦ ᐊᑯᓂᐅᓲᖑᒻᒪᑕ, ᐊᔪᕐᓇᖅᑑᓪᓗᑎᓪᓗ 

ᒪᓕᑦᑕᐅᒋᐊᓖᑦ ᐊᒥᓱᓂᓪᓗ ᐃᓚᐅᖃᑕᐅᒋᐊᓕᓐᓂᒃ ᑲᒪᒋᔭᐅᕙᑦᑐᓂ. ᓱᓕᔪᓂᒃ ᓄᐊᑕᐅᓯᒪᔪᓂᒃ 

ᑐᑭᓯᒋᐊᕈᑎᓂᒃ ᖃᖓᑕᔫᒃᑯᑦ ᓈᓴᐃᖃᑦᑕᕆᐊᖃᓚᐅᕐᖓᑕ ᑲᑐᔾᔨᖃᑎᒌᑦᑐᓕᒫᑦ ᓯᕗᒧᒋᐊᕈᑎᖃᖁᓪᓗᒋᑦ. 

ᐊᑯᓂᓗ ᑐᓴᕆᐊᕐᕕᖃᖃᑦᑕᓚᐅᖅᑐᑎᒃ ᐃᑲᔪᖅᓱᖅᑕᐅᒐᓱᐊᖅᑐᑎᓪᓗ ᐊᐅᓚᑦᓯᔨᐅᖃᑎᒌᓕᒫᓂᒃ. ᓄᕕᐱᕆ 

2014-ᖑᑎᓪᓗᒍ, ᐊᑕᖏᖅᑐᑎᒃ ᐊᐅᓚᑦᓯᔨᐅᖃᑎᒌᑦᑐᓕᒫᑦ, ᐃᓚᒋᔭᐅᓪᓗᑎᒃ ᐊᖑᓇᓱᑦᑐᓕᕆᔨᒃᑯᑦ 

ᑲᑐᔾᔨᖃᑎᒌᖏᑕ ᑭᒡᒐᖅᑐᖅᑎᖏᑦ ᖁᓕᓂᒃ ᕿᑭᖅᑖᓗᒻᒥ ᓄᓇᓕᖏᓐᓂᒃ, ᑲᑎᖃᑎᒌᓚᐅᖅᑐᑦ 

ᐅᖃᖃᑎᒌᑦᑐᑎᒃ ᓴᖅᑭᖅᑕᐅᓯᒪᔪᓂᒃ ᓇᓗᓇᐃᖅᓯᓂᕐᒧᓪᓗ ᓇᓖᕌᕈᑎᑦᓴᓂᒃ ᐊᑯᓂᐅᔪᒧᑦ 

ᐊᐅᓚᑦᓯᓂᕐᒨᖓᔪᓂᒃ. 



ᐃᓅᓯᓕᕆᓂᕐᒧᑦ ᐊᑦᑐᐃᓂᖃᕐᓂᐊᕐᓂᖓ 

ᐊᐱᖅᑯᑦ: ᖃᓄᖅ ᑕᒪᓐᓇ ᑐᑭᖃᖅᑲ ᓄᖅᑲᖓᑲᐃᓐᓇᖅᑎᑦᓯᓂᖅ ᐃᓄᐃᑦ ᐃᓕᖅᑯᓯᖏᓐᓄᑦ? 

ᑭᐅᔾᔪᑦ: ᑕᒪᓐᓇ ᐅᑯᓂᐅᙱᑦᑐᖅ ᐊᑲᕐᕆᔮᙱᒍᑕᐅᑲᐃᓐᓇᕐᓂᐊᖅᑐᖅ ᐊᑯᓂᐅᔪᒧᑦ ᐱᕚᓪᓕᕈᑕᐅᓂᐊᕐᓗᓂ. 

ᑕᒪᓐᓇ ᓄᖅᑲᖓᑲᐃᓐᓇᖅᑎᑦᓯᓂᖅ ᓄᖑᓗᐊᑦᑕᐃᓕᑎᑦᓯᒍᑕᐅᔪᖅ ᕿᑭᖅᑖᓗᒻᒥ ᑐᑦᑐᖏᓐᓂᒃ 

ᑭᖑᕚᑦᓴᑎᓐᓄᑦ. 

 

ᓄᖅᑲᖓᑲᐃᓐᓇᖅᑎᑦᓯᓂᐅᔪᖅ ᐊᑦᑐᐃᓂᖃᕐᓂᐊᖅᑐᖅ ᐃᓕᖅᑯᓯᑐᖃᑦᑕ ᖃᐅᔨᒪᔭᖏᓐᓂᒃ 

ᐃᓕᓐᓂᐊᖅᑎᑦᓯᒍᑕᐅᒍᓐᓇᕐᓂᖓᓂᒃ ᕿᑭᖅᑖᓗᒻᒥ ᑐᑦᑐᖏᓐᓂᒃ. 

 

ᒫᓐᓇ ᓄᖅᑲᙱᒃᑯᑦᑕ ᐊᖑᓇᓱᑦᑕᐅᖃᑦᑕᕐᓂᖏᓐᓂᒃ, ᐊᑦᑐᐃᓂᖃᕋᔭᕐᓂᖓ ᑕᐃᒪᙵᓕᒫᖑᓕᕋᔭᖅᑐᖅ. 

ᑐᑦᑐᐃᕈᑎᒐᔭᖅᑐᖅ ᕿᑭᖅᑖᓗᒻᒥ, ᐃᓄᐃᓪᓗ ᐃᓕᖅᑯᓯᖏᑦ ᐊᑦᑐᓂᕐᓗᑦᑕᐅᓂᖅᓴᐅᓗᑎᒃ. 

 

 

ᐊᐱᖅᑯᑦ: ᐃᓅᓇᓱᐊᕈᑎᖃᕋᒪ ᐊᖑᓇᓱᑦᑎᐅᓂᒃᑯᑦ. ᓄᓇᕗᑦ ᒐᕙᒪᒃᑯᖏᑦ ᐊᑭᓕᖅᓱᐃᒍᓐᓇᖅᑳᑦ 

ᑮᓇᐅᔾᔭᑦᓴᐅᑎᒃᑲ ᐊᓐᓂᐃᓂᐊᕋᒃᑭᑦ? 

ᑭᐅᔾᔪᑦ: ᑮᓇᐅᔭᖅᑎᒍᑦ ᐊᑭᓕᖅᓱᖅᑕᐅᔪᖃᔾᔮᙱᑦᑐᖅ ᐊᓐᓂᐃᓂᖏᓐᓄᑦ ᑮᓇᐅᔾᔭᑦᓴᐅᑎᒋᒍᓐᓇᖅᑕᖏᓐᓂᒃ 

ᓄᖅᑲᖓᑲᐃᓐᓇᖅᑎᑦᓯᑎᓪᓗᑕ. ᓱᓕᔪᖅ, ᕿᑭᖅᑖᓗᒻᒥ ᓄᓇᓕᖏᑦ ᑐᑦᑐᑭᓪᓕᐅᖏᓐᓇᖅᓯᒪᔪᑦ 

ᐊᕐᕌᒍᒐᓚᐅᓯᒪᔪᓂ ᐊᑐᐃᓐᓇᖃᕋᓱᐊᕐᓂᕐᒧᓪᓗ ᑐᑦᑐᓂᒃ ᐊᔪᕐᓇᖅᑐᒻᒪᕆᐅᓯᒪᔪᖅ. 

 

ᐱᓕᕆᐊᖅᑕᖃᕇᖅᑐᖅ ᐃᑲᔪᕈᑕᐅᒍᓐᓇᖅᑐᓂᒃ ᐊᑐᐃᓐᓇᖃᕋᓱᐊᕐᓂᕐᒧᑦ ᐃᓄᑦᓯᐅᑎᓂᒃ ᓂᕿᓂᒃ. 

ᐅᑭᐅᖅᑕᖅᑐᒥ ᖃᖓᑕᔫᓕᕆᔨᖏᑦ ᐊᑭᑭᓪᓕᒋᐊᖅᑎᑦᓯᓯᒪᖃᑦᑕᕐᒥᔪᑦ ᐊᐅᓪᓚᖅᑎᓯᒍᒪᔪᓄᑦ ᐃᓄᑦᓯᐅᑎᓂᒃ 

ᓂᕿᓂᒃ ᐊᓯᖏᓐᓄᑦ ᐊᕕᑦᑐᖅᓯᒪᓂᐅᔪᓄᑦ. 

 

 

ᐊᐱᖅᑯᑦ: ᖃᓄᖅ ᓄᖅᑲᖓᑎᑦᑎᓚᐅᑲᖕᓂᖅ ᐊᒃᑑᑎᖃᖅᐸ ᓂᕿᓪᓚᑦᑖᓂᒃ ᐱᓇᓱᒋᐊᒃᓴᖅ? 

ᑭᐅᔾᔪᑦ: ᑐᑦᑐᖃᑦᓯᐊᖃᑦᑕᖅᓯᒪᙱᑦᑐᖅ ᐊᕐᕌᒍᒐᓚᐅᓯᒪᔪᓂ ᐃᓅᓇᓱᐊᕈᑎᑦᓴᓂᒃ ᖃᑦᓰᓐᓇᕐᓄᑦ 

ᕿᑭᖅᑖᓗᒻᒥ. ᐊᑐᐃᓐᓇᖃᕐᓂᖅ ᐃᓄᑦᓯᐅᑎᓂᒃ ᓂᕿᓂᒃ ᐱᒻᒪᕆᐅᒻᒪᑦ ᓄᓇᕗᒻᒥᐅᓄᑦ ᑕᐃᒪᐃᒻᒪᑦ ᓄᓇᓖᑦ 

ᐱᓕᕆᖃᑕᐅᒋᐊᓖᑦ ᓴᐳᒻᒥᔭᐅᖁᓪᓗᒋᑦ ᕿᑭᖅᑖᓗᒻᒥ ᑐᑦᑐᖏᑦ ᐊᒥᓱᕐᖑᕆᐊᒃᑲᓐᓂᖁᓐᓇᖁᓪᓗᒋᓪᓗ. 

ᐊᑕᖏᖅᑐᒥᒃ ᐅᑯᓂᐅᔪᒧᑦ ᐊᐅᓚᑦᓯᓂᕐᒧᑦ ᐸᕐᓇᐅᒻᒥᒃ ᐋᖅᑭᑦᓱᐃᓛᖅᑐᑦ 

ᐊᑐᐃᓐᓇᖃᒃᑲᓐᓂᕈᓐᓇᖅᓯᖁᓪᓗᒋᑦ ᕿᑭᖅᑖᓗᒻᒥ ᑐᑦᑐᓂᒃ ᓄᖑᑕᐅᓗᐊᑦᑕᐃᓕᓗᑎᒃ. 

 

ᓂᕆᔭᑦᓴᖃᑦᓯᐊᕋᓱᐊᕐᓂᖅ ᐊᓯᒃᑲᓐᓂᖏᓐᓂᒃ ᐱᔾᔪᑎᖃᖅᑐᖅ ᓄᖅᑲᖓᑲᐃᓐᓇᖅᑎᑦᓯᓂᐅᑉ, ᓄᓇᕗᑦ 

ᒐᕙᒪᒃᑯᖏᓪᓗ ᐊᑦᓱᕉᑎᖃᕐᓂᐊᖅᑐᑦ ᓯᕗᓂᑦᓴᑎᓐᓂ ᐋᖅᑭᐅᒪᔾᔪᑎᑦᓴᓂᒃ ᓄᓇᕗᒻᒥ 

ᓂᕆᔭᑦᓴᖃᑦᓯᐊᖅᑐᓕᕆᓂᕐᒧᑦ ᑲᑐᔾᔨᖃᑎᒌᖏᑎᒍᑦ. 

 


